
9 May Qələbə Günüdür!

Fransa Respublikasının yeni seçilmiş Prezidenti 
zati-aliləri cənab Emmanuel Makrona

Hörmətli cənab Makron,
Fransa Respublikasının Prezi-

denti vəzifəsinə seçkilərdə qələbəniz 
münasibətilə Sizi səmimi qəlbdən təbrik 
edirəm. Qazandığınız qələbə dost Fransa 
xalqının Sizə olan etimadının və irəli 
sürdüyünüz yeniləşmə xəttinə dəstəyinin 
göstəricisidir.

Mən Azərbaycan ilə Fransa arasında 
ikitərəfli və çoxtərəfli əlaqələrə böyük 
əhəmiyyət verirəm. Yüksək səviyyəli 
qarşılıqlı səfərlər, müxtəlif sahələrdə 
genişlənən faydalı əməkdaşlıq, çoxşaxəli 
mədəni əlaqələr Azərbaycan–Fransa 
diplomatik münasibətlərinin 25 illik 
tarixini səciyyələndirən cəhətlərdir. İna-
nıram ki, ölkələrimiz arasındakı dostluq 
və əməkdaşlıq münasibətləri xalqları-
mızın mənafelərinə uyğun olaraq birgə 
səylərimizlə bundan sonra da inkişaf 

edəcək və genişlənəcəkdir. 
Fransa, eyni zamanda, regionun 

ən ağrılı problemi olan Ermənistan-
Azərbaycan, Dağlıq Qarabağ 
münaqişəsinin həlli üzrə ATƏT-in Minsk 
qrupunun həmsədridir. Erməni silahlı 
qüvvələrinin hərbi təcavüzü nəticəsində 
işğal edilmiş tarixi torpaqlarımız Dağlıq 
Qarabağ və ətrafındakı 7 rayonda etnik 
təmizləmə siyasəti aparılmış və bir 
milyondan çox soydaşımız qaçqın və 
məcburi köçkün vəziyyətinə düşmüşdür. 

Münaqişə ilə bağlı BMT 
Təhlükəsizlik Şurasının dörd qətnaməsi, 
BMT Baş Məclisi, ATƏT, NATO, Avropa 
Parlamenti, Avropa Şurasının Parlament 
Assambleyası, Qoşulmama Hərəkatı, 
İslam Əməkdaşlıq Təşkilatı və digər 
nüfuzlu təşkilatların müvafiq qərar və 
qətnamələri vardır. Lakin Ermənistan 

buna məhəl qoymur. Fransa digər 
həmsədrlər kimi indiki status-kvonu 
qəbuledilməz hesab edir. Mən Fransanın 
səylərinə xüsusi əhəmiyyət verir və ümid-
var olduğumu bildirirəm ki, bu səylər 
münaqişənin ədalətli həllinə, nəhayət, 
öz töhfəsini verəcəkdir. Azərbaycanın 
mövqeyi bundan ibarətdir ki, münaqişə 
ancaq beynəlxalq hüququn normalarına 
uyğun və Azərbaycanın ərazi bütövlüyü 
çərçivəsində həll olunmalıdır.

Bir daha Sizə təbriklərimi yetirir, 
möhkəm cansağlığı, xoşbəxtlik, dost 
Fransa xalqının rifahı naminə qarşıdakı 
fəaliyyətinizdə uğurlar arzulayıram.

Hörmətlə,

İlham ƏLİYEV 
Azərbaycan Respublikasının 

Prezidenti
Bakı, 8 may 2017-ci il

 vətəndaşları nəyi qurmaq və 
yaratmaq istədiklərini və buna 
necə nail olacaqlarını başa 
düşmədilər.

Nəticə isə göz qaba-
ğında idi: əzilən, alçalan, 
milli-mənəvi dəyərlərindən, 
elementar insani heysiyyatla-
rından məhrum edilən, insan 
və cəmiyyət qanunayğun-
luqlarından kənarda gərəksiz 
bir əşya kimi həyat sürməyə 
məhkum edilən, mənəvi və 
fiziki cəhətdən məhv edilən 
milyonlarla insanın həyatı 
puç edilmişdi. Baş tutmamış 
kommunizm epoxasının ümu-
mi mənzərəsi məhz bundan 
ibarət idi.

Lakin bu ümuminin 
içərisində sezilərək və ya 
sezilmədən fərqlənən, dövrün 
qayda-qanunları çərçivəsindən 
kənarda düşünən beyinlər və 
sovet örtüyü altında olsa da, öz 
fəaliyyətini insani duyğuların, 
daha böyük bəşəri ideyaların 
gerçəkləşməsinə yönəldən 
insanlar da vardı. Lümpenlərin 
lümpen düşüncələrini və 
dünyagörüşünü milyonların 
beyinlərinə sırımaqla gələcəyə 
daşımağa çalışan sovet 
bürokratiyasının hakimlik 
etdiyi yeknəsəq düşüncə, həyat 
tərzi fonunda belə insanların 
amalları və düşüncələri bir çox 
hallarda onları cəmiyyətin ön 
sıralarına çıxarırdı.

Həmin dövrdə ön sırada 
olmağın aqibəti isə yalnız 
iki sonluqla bitə bilərdi: 
ya “şöhrət zirvəsi”, ya da 

tamamilə bunun əksi olan 
“ölüm dərəsi”. Aşağıdan 
yuxarıya doğru bu sistemin 
bütün pillələrini əzmlə adlayıb 
sovet maşınının ən vacib 
mexanizmlərini idarə etmiş o 
zamankı bir çox “partiya və 
hökumət ulduzları”nın faciəvi 
sonluğu da bunun sübutu və 
sovet tarixinin reallıqlarıdır.

Bu iki dövr arasındakı 
keçidin özü də az qanlar 
aparmadı. İki fərqli epoxanı 
birləşdirən zaman intervalı 
isə tarixi baxımdan nə qədər 
qısa görünsə da, kəskin 
ziddiyyətləri– siyasi-iqtisadi, 
maddi-mənəvi, sosial böhran-
ları ilə yanaşı, xalqımıza öz 
müstəqil dövlətçiliyini bərpa 
etmək şansını yaratmaq kimi 
əhəmiyyətli tarixi hadisələrlə 
də zəngindir. Belə nailiyyətlər 
isə ictimai-siyasi hadisələrin 
gedişində kortəbii surətdə 
əldə oluna bilməzdi. Buna 
aparan yolun başlanğıcında 
azadlıq və müstəqillik kimi 
müqəddəs amallara köklənmiş 
düşüncə sahibləri və bu tarixi 
dövr ərzində cərəyan edən 
hadisələri məhz bu məqsəd və 
məramların həyata keçməsinə 
doğru istiqamətləndirən 
fəaliyyət sahibləri olmalı idi 
və var idi.

(ardı 6-cı səhifədə)

HEYDƏR ƏLIYEV: 
Azərbaycan siyasətində 
QƏLƏBƏ RƏMZİ

 � Müstəqil Azərbaycan dövlətinin memarı və qurucusu, xalqımızın 
ümummilli lideri Heydər Əliyevin ömür yolu, həmişə uğur və qələbələrlə 
müşayiət olunan mübarizəsi iki minilliyi qovuşduran onilliklərdə tariximizin 
şərəf kitabının ən parlaq və zəngin səhifələrini təşkil edir. Milli tariximizin 
Heydər Əliyev zirvəsi gələcəyə gedən yolumuzu aydın görməyə geniş imkan 
yaratdığı kimi, keçmişimizi, xüsusən, yaxın dünənimizi də doğru-düzgün 
dəyərləndirməyimiz üçün dolğun mənzərə açır.

Dünya tarixinin ən bö-
yük şəxsiyyətlərinin həyat və 
fəaliyyətini araşdıran və qələmə 
alan ingilis bioqrafı Uilyams 
Qraham özünün Heydər Əliyevə 
həsr etdiyi “Heydər Əliyev: 
Azərbaycanın yüksəlişi, enişi və 
yenidən yüksəlişi” adlı kitabın-
da bu fenomeni məlum tarixi-
siyasi şəraitdə Azərbaycanın 
bütövlüyünü təmin edən 
ən güclü birləşdirici amil 
kimi dəyərləndirir. Müəllifin 
qənaətinə görə, Heydər Əliyevin 
və Azərbaycanın tarixi- mənəvi 
bioqrafiyası və taleyi eynidir.

25 ildən artıqdır ki,  
başqa zamanda yaşayırıq. 
Müstəqilliyimizi bərpa etməklə 
taleyimizə, milli ideologiyamıza 
və gələcəyimizə sahib çıxmaq 
imkanı qazanmışıq. Bu da 
asan başa gəlmədi. 20 Yanvar 
şəhidliyindən başlamış, Qara-
bağ torpaqlarında tərk edilən 
müqəddəs yurd yerlərimizin, 
bu yerlərdə itirilən minlərlə 
insanın faciəsi hesabına azad 
xalqa və müstəqil dövlətə 
çevrildik. İndi gələcək haqqında 
təsəvvürlərimiz də, bugünkü 

düşüncə və həyat tərzimiz də 
fərqlidir, gələcəyə gedən yo-
lumuz da başqadır. Məzmunca 
da mahiyyətcə də tamamilə 
fərqli bir cəmiyyətin təşəkkül və 
təkamül mərhələsini yaşamaq-
dayıq. Bu, yeni bir epoxadır. 

İki fərqli tarix, biri  o 
birini inkar edən cəmiyyət 
məhz ümummilli lider 
Heydər Əliyevin simasın-
da və fəaliyyətində birləşdi, 
dövlətçiliyimizin əbədiliyini, 
sarsılmazlığını və dönməzliyini 
təmin etdi. Xalqın “ulu öndər” 
tituluna layiq gördüyü Heydər 
Əliyev,  sözün əsl mənasında, 
siyasətdə qələbə rəmzinə çev-
rildi.

Bu gün orta və yuxarı 
yaşlı  soydaşlarımızı dün-
yagörüşü baxımından gənc 
nəsildən fərqləndirən önəmli 
məziyyətlərdən biri onların 
mahiyyət və struktur etibarı ilə 
bir-birinə tam əks iki ictimai-
siyasi formasiyada, fərqli 
cəmiyyətlərdə yaşamaları və 
hər iki dövrdə cərəyan edən 
hadisələrin canlı şahidləri 
olmalarıdır. Bir çox gələcək 

onilliklərin tədqiqat mövzu-
su olacaq son 50 illik dövr 
bəşəriyyətin həyatına və o 
cümlədən, xalqımızın taleyinə 
əhəmiyyətli təsir etmiş güclü 
siyasi-iqtisadi və sosial trans-
formasiyalar dövrü kimi tarixə 
çevrilməkdədir. Lakin bu tarix 
bizdən çox uzaqda deyil.

Yaxşı xatırlayırıq ki, 
gələcəyi dumanlı şəkildə güclə 
təsəvvür edilən, ictimai-sosi-
al dayaqları mücərrəd “sovet 
xalqı” hesab olunan kommu-
nizm epoxası iki yüz milyonluq 
bir toplumu siyasi-hərbi güc və 
ideoloji təzyiq vasitəsilə hələ 
heç kimə agah olmayan qeyri-
müəyyən bir “xoşbəxt gələcəyə” 
necə sürükləyirdi. Az sonra 
tarixin də təsdiq etdiyi kimi, 
ancaq lümpen proletariatın icad 
edə biləcəyi “qırmızı ideolo-
giya” hətta belə bir gələcəyin 
qurucuları üçün “kommunizm 
qurucusunun əxlaq kodeksi-
ni” də bəyan etmişdi. Lakin 
mövcud olduğu 70 il ərzində nə 
bu ideologiyanın sahibləri, nə 
onun bələdçiləri, nə də “xoşbəxt 
gələcək” qurucuları olan sovet

Azərbaycan Prezidenti İlham Əliyev mərasimdə iştirak edib 

 � Mayın 7-də Azərbaycan 
Milli Elmlər Akademiyasının 
(AMEA) binasında respublikamızın 
tanınmış kimyaçı alimi, akademik, 
kimya elmləri doktoru, professor, 
Əməkdar elm xadimi Rəfiqə Əliyeva 
ilə vida mərasimi keçirilib. 

Azərbaycan Respublikasının  
Prezidenti İlham Əliyev, birinci xanım 
Mehriban Əliyeva və ailə üzvləri vida 
mərasimində iştirak ediblər.

Prezident İlham Əliyev və birinci 
xanım Mehriban Əliyeva mərhumun ailə 
üzvlərinə dərin hüznlə başsağlığı verdilər. 

Mərasimdə mərhumun ruhuna  
“Quran” ayəsi oxundu.

AMEA-nın prezidenti, akademik 
Akif Əlizadə görkəmli alim Rəfiqə 
Əliyevanın səmərəli elmi fəaliyyətindən, 
respublikamızda kimya elminin in-
kişafına verdiyi töhfələrdən danışdı. 
Bildirdi ki, Rəfiqə Əliyeva Azərbaycan 
elmində özünəməxsus yeri olan alim 
idi. Onun rəhbərliyi altında çox önəmli 
elmi-tədqiqat işləri aparılıb. Bir sıra elmi 
şuraların və cəmiyyətlərin üzvü olan 
Rəfiqə Əliyeva 450-dən artıq elmi əsərin, 
25 dərslik və dərs vəsaitinin, 20 patentin 

müəllifidir. Alimin rəhbərliyi altında 20-
dən çox fəlsəfə və elmlər doktoru yetişib. 

Akif Əlizadə vurğuladı ki, ömrünün 
böyük hissəsini Bakı Dövlət Universiteti 
ilə bağlayan Rəfiqə Əliyeva elmlə təhsilin 
vəhdətini yaradıb, Azərbaycanın kimya 
elmində özünəməxsus iz qoyub. Rəfiqə 
Əliyevanın fəaliyyətində kimyanın inkişa-
fı ilə ətraf mühitin qorunmasının mühüm 
istiqamət olduğunu deyən Akif Əlizadə 
onun gözəl insan, gözəl ana olduğunu 
vurğuladı.

Bakı Dövlət Universitetinin rektoru, 

akademik Abel Məhərrəmov ömrünün bö-
yük hissəsini BDU-da ixtisaslı kadrların 
hazırlanmasına sərf edən Rəfiqə xanımın 
pedaqoq kimi xidmətlərindən danışdı, 
onun gözəl müəllim olduğunu dedi. Abel 
Məhərrəmov ölkəmizdə çoxsaylı kimya-
çıların yetişməsində müstəsna xidmətləri 
olan Rəfiqə Əliyevanın tələbələrin 
sevimlisinə çevrildiyini, onun gələcəyin 
kimyaçılarına daim ana qayğısı ilə yanaş-
dığını diqqətə çatdırdı. 

(ardı 2-ci səhifədə)

Tanınmış alim, akademik Rəfiqə Əliyeva 
ilə vida mərasimi keçirilib 

(əvvəli 1-ci səhifədə)
Böyük Mirzə Fətəlinin, 

Həsən bəy Zərdabinin səpdiyi 
milli özünüdərk toxum-
larından cücərib ilk milli 
cümhuriyyətimizin yaranma-
sına və sovet dövrünün “ət 
maşınında” keçərək bugün-
kü hürriyyətimizə qədər qət 
olunan tarixi yol milli əqidə, 
məqsəd və məramlarımızın 
yetişdiyi, əzildiyi, mətinləşdiyi 
və nəhayət, qələbə çaldığı 
əzəmətli bir yoldur. Bu uzun, 
iztirablı, lakin şərəfli yolda 
mücadilə aparan maarifçilərimiz, 
cümhuriyyətçilərimiz, 

dissidentlərimiz öz 
mübarizələrini məhz bu son 
qələbəyə çatdırmaq uğrunda 
canlarını, doğmalarını və var-
yoxlarını fədakarlıqla qurban 
verdilər.

Bütün bunlar sovet rejiminin 
girovunda öz mövcudluğunu 
sürdürən Azərbaycandan da 
yan keçməmişdi. Düşünən 
beyinlər, danışan dillər, “oxuyan 
tar”lar, bir sözlə, hürriyyətə nə 
milliliyə sövq edən açıq-gizli 
hər hansı əməllər dərhal “ifşa” 
olunur, millətin ən mütərəqqi 
fikir sahibləri “xalq düşməni” 
adı ilə məhv edilir, Sibirin 

qarlı  çöllərində, NKVD və 
KQB zindanlarında həyatla 
vidalaşırdılar. Hüseyn Cavid, 
Əhməd Cavad, Salman Mümtaz, 
Mikayıl Müşfiq, Tağı Şahbazi, 
Bəkir Çobanzadə, Yusif Vəzir 
Çəmənzəminli, Hənəfi Zeynal-
lı, Seyid Hüseyn kimi xalqın 
gələcəyinə yol açmaq üçün 
beyinlərə işıq, düşüncələrə 
mübarizə ruhu gətirməyə cəhd 
göstərən minlərlə millət övladını 
da məhz bu sistem xalqımızın 
əlindən aldı.

Belə bir şəraitdə möhtəşəm 
Qələbənin müəllifi olmaq səadəti 
isə sovet dövründə “şöhrət 

zirvəsi” ilə “ölüm dərəsi” 
arasında cəsarətlə millətin 
gələcəyi üçün çalışan, Vətən 
tariximizin ilk “Ümummilli 
lider”i mərtəbəsinə yüksələn, 
yeni müstəqillik dövründə 
isə böyük bir fədakarlıqla 
“həyatının qalan hissəsini də öz 
xalqına həsr edən” və nəhayət, 
“azərbaycanlı olması ilə fəxr 
etdiyini” bütün dünyaya bəyan 
edən Heydər Əlirza oğlu Əliyevə 
nəsib oldu. Keçən əsrin 60-cı 
illərinin sonundan başlayaraq, 
Azərbaycanda baş verən köklü 
dəyişikliklər məhz respublika 
rəhbəri Heydər Əliyevin dəqiq 
məqsədlərə istiqamətlənmiş 
məqsədəyönlü fəaliyyəti və 
siyasi iradəsi ilə baş verirdi.

Təsadüfi deyil ki, məhz 
onun rəhbərliyi dövründə, ilk 
dəfə olaraq, milli dövlətçilik 
təfəkkürünə yiyələnmiş mil-

li kadrlar hazırlandı və ali 
hakimiyyət orqanlarında 
yerləşdirildi. Azərbaycanlı 
mütəxəssislər sovet coğrafiya-
sının bütün koordinatlarında 
işləməyə, yaşamağa və tanın-
mağa başladılar. Azərbaycan 
iqtisadiyyatı on beş “zorən” 
müttəfiq respublikanın sırasın-
da axırıncı yerlərdən sürətlə 
irəliləyərək ön sıralara çıxdı. 
Elmdə, incəsənətdə xüsusi 
istedad sahibi olan soydaşları-
mız sovetlərin bütün ərazisində 
tanındı və bu ucsuz-bucaqsız 
məkanı məskunlaşdıran çoxsaylı 
millətlərə sevdirildi. Başqa yolla 

imperiya mərkəzindən yarıma-
sılı “Sovet Azərbaycanı”nın 
içərisində yaxın gələcəyin milli 
“Azərbaycan Respublikası”nı 
yetişdirmək mümkün olmazdı.

Hələ kommunist ideologi-
yasının inadkarlıqla xalqları və 
millətləri boğduğu bir şəraitdə 
qeyri-slavyan mənşəli bir dövlət 
adamının Sovet İttifaqı kimi 
nəhəng bir ölkənin ali siyasi 
hakimiyyətində təmsil olunması 
özü nə qədər çətin idisə, onun 
həmin mövqedən öz ölkəsinin 
milli mənafeyi naminə çalışması 
da bir o qədər çətin və demək 
olar ki, qeyri-mümkün idi. Belə 
təzadlı bir dövrdə bütün sovet 
sistemindəki bu qeyri-mümkün-
lüyü gerçəkləşdirə bilən yeganə 
siyasətçi ulu öndər Heydər 
Əliyev oldu. Sovet İttifaqının 
o vaxtkı dövlət rəhbərlərindən 
heç birinin siyasi taleyi Heydər 

Əliyevinki qədər qalibiyyətlərlə 
zəngin olmadı. Onların heç 
birinin siyasi irsi və kursu yeni, 
müstəqil bir dövlətin həyat yolu-
na çevrilmədi.

“Şöhrət zirvəsi”ilə “ölüm 
dərəsi” arasında uzun müddət 
davam edən mücadilə səhifəsi 
Xilaskarlıq və Qələbə ilə başa 
çatdı. Xalqımızın, eyni zaman-
da, onun öndərinin həyatında 
yeni səhifə açıldı, qalibiyyətli 
mübarizə başladı. Bütün 
addımlarında öz xalqına, onun 
istedadına arxalanan və həqiqəti 
dərindən duymaq baxımdan 
bənzərsiz olan Heydər Əliyev 

müstəqil Azərbaycan dövlətini 
onun tarixi ənənələri və 
çağdaşlıq prinsipləri əsasında 
qurmağın tarixi missiyasını 
da şərəflə yerinə yetirdi. O, 
didilib- parçalanan Azərbaycanı 
bütövləşdirərək qısa zaman 
kəsimində regionun ən nüfuzlu 
dövlətinə çevirdi. Müstəqillik 
dövründə Azərbaycan məhz 
Heydər Əliyevin əsasını 
qoyduğu təməl üzərində, onun 
siyasi iradəsi ilə öz milli-ta-
rixi ənənəsindən ayrılmadan 
suveren dövlətçiliyin təkamül 
prosesinə başladı, qlobal siyasi 
situasiyaya adaptasiya oluna-
raq, beynəlxalq münasibətlər 
sistemində öz yerini tutdu.

Yadıma ümummilli lider 
Heydər Əliyevin xatirəsinə 
həsr olunmuş elmi məclislərin 
birində AMEA Tarix İnstitutu-
nun direktoru, akademik Yaqub 

Mahmudovun çıxışı düşdü. 
Görkəmli tarixçi öz nitqində 
ulu öndərin Azərbaycana 
rəhbərliyinin hər iki dövründə 
xalqımızın milli maraqları 
naminə, dövlətçiliyimizin qu-
rulması və möhkəmləndirilməsi 
uğrunda apardığı mücadilənin 
əhəmiyyətindən, Heydər 
Əliyev irsinin Azərbaycan 
xalqının gələcəyi üçün müstəsna 
rolundan, ümummilli liderin 
ideallarının əbədiyaşarlığından 
ətraflı bəhs etdi. Sovet dövründə, 
kommunist sisteminin aman-
sız təqibləri şəraitində Heydər 
Əliyev fəaliyyətinin görünən 

və gizli tərəfləri haqqında 
həqiqətləri açıqlamaqla Ya-
qub müəllim Heydər Əliyevin 
timsalında bir soydaşımızın 
öz düşüncələri və əməlləri ilə 
həyatını bütünlüklə doğma 
xalqına həsr etməsinin nadir 
nümunəsini yaratdığını göz 
önünə gətirdi.

Ulu öndərin xatirəsinə, 
misilsiz irsinin öyrənilməsinə 
həsr olunan bütün mərasim və 
məclislərdə də bu nəhəng liderin 
güclü lokomotiv kimi bir çox 
hallarda zamanı öz arxasınca 
irəliyə aparan, gələcəyə yaxın-
laşdıran bir şəxsiyyət olduğu 
onun əməli fəaliyyətinin konkret 
məqamları ilə dönə-dönə təsdiq 
olunur. Həmişə vurğulanır ki, 
öz ölkəsini və xalqını hələ sovet 
mexanizminin labirintlərindən 
məharətlə keçirərək irəli 
çıxarmaq və on minlərlə zəka 

sahiblərinin uğrunda qur-
ban getdiyi tarixi gələcəyə– 
müstəqilliyə qovuşdurmaq üçün 
möhkəm özül yaratmaq ümum-
milli liderin bütün fəaliyyətinin 
başlıca qayəsi olmuşdur. Bu mis-
siyası ilə Heydər Əliyev mifik 
xalq qəhrəmanlarımızın bu gün 
inanılması mümkün görünməyən 
şücaət və məharətindən 
yüksəkdə dayanır.

Bu gün artıq 14 ildir ki, 
Heydər Əliyevin xarizmatik ba-
xışlarını təkcə gündəlik qaynar 
hadisələrin əks olunduğu canlı 
reportajlardan, millətin gələcəyi 
üçün taleyüklü məsələlərin 

müzakirə olunduğu işgüzar 
müşavirələrdən, Azərbaycanın 
haqlı tələblərinin dönə-dönə 
səsləndiyi beynəlxalq tribu-
nalardan deyil, həm də hər bir 
azərbaycanlıya səmimi bir 
təbəssümlə baxan portretlərindən 
izləyirik. Lakin siyasətimiz, 
ideologiyamız və gələcəyə 
ümidlərimiz ulu öndərin siyasi 
baxışlarına, dəst-xəttinə və öz 
xalqına olan sonsuz inamına 
əsaslanır.

Şərqdə bir çox “ilk”lərin 
təşəbbüskarı və müəllifi olmaqla 
bəşəriyyətin təkamül tarixinə 
öz adını yazmış Azərbaycan bu 
gün də əhatəsində yerləşdiyi 
regionun, çox qədim zamanlar-
dan geniş Avrasiya məkanında 
lövbər salmış möhtəşəm 
türk sivilizasiyasının cazibə 
mərkəzinə çevrilməkdədir. 
Geosiyasi anlamda getdikcə 
çəkisi artan, sivilizasiyaların, 
müxtəlif mədəniyyətlərin dialoq 
və qarşılıqlı anlaşma məkanına 
çevrilməklə beynəlxalq miq-
yasda daim nüfuzu yüksələn 
Azərbaycan dünya birliyi-
nin mütərəqqi inkişafına öz 
töhfələrini verməkdədir.

Bu uğurlar Heydər Əliyevin 
Azərbaycanın gələcəyi haq-
qında təsəvvürlərinə, məqsəd 
və məramlarına cavab verən 
siyasi praqmatikanın nəticəsidir. 
Məhz bu yüksəlişi böyük bir 
uzaqgörənliklə müjdələyən 
Heydər Əliyev Azərbaycan 
dövlətinin gələcək taleyinə 
nikbin baxışlarını belə ifadə 
etmişdi: “Azərbaycan bütün 
dünyaya Günəş kimi doğacaq.” 
Bu Günəşin istisinə sığınan 
Azərbaycan xalqı isə onu bir 

daha sönməyə qoymayacaqdır.
Ümummilli lider Heydər 

Əliyevin keçdiyi enişli-yoxuşlu, 
lakin sonu qalibiyyətli yol elə 
Azərbaycanın keçdiyi siyasi 
təlatümlərlə dolu, lakin gələcəyə 
sarsılmaz inamını heç vaxt 
itirməyən irəliləyiş marafo-
nunu xatırladır. Azərbaycanın 
irəliləyiş üfüqləri isə sonsuz və 
daimidir– Heydər Əliyevin əziz 
xatirəsi kimi!

Cavanşir FEYZİYEV, 
Milli Məclisin deputatı,  

fəlsəfə doktoru

HEYDƏR ƏLIYEV: 
Azərbaycan siyasətində 
QƏLƏBƏ RƏMZI

Ulu öndərin xatirəsi Dövlət Miqrasiya 
Xidmətində ehtiramla anılıb

 � Mayın 5-də Dövlət Miqrasiya Xidmətində (DMX) ümummilli lider 
Heydər Əliyevin anadan olmasının 94-cü ildönümünə həsr edilmiş tədbir 
keçirilib.

Əvvəlcə xidmətdə fəaliyyət göstərən 
Heydər Əliyev Muzeyi ziyarət edilib, 
ulu öndərin büstü önünə əklil qoyulub, 
ümummilli liderin əziz xatirəsinə ehtiram 
ifadə olunub. 

Dövlət Miqrasiya Xidmətinin rəisi, II 
dərəcəli dövlət miqrasiya xidməti müşaviri 
Firudin Nəbiyev Ümummilli lider Heydər 
Əliyevin Azərbaycanın inkişafı üçün gör-
düyü mühüm işlərdən, dövlətçiliyimizin 

möhkəmləndirilməsində, iqtisadiyyatı-
mızın inkişafında əvəzsiz xidmətlərindən 
söz açıb. Azərbaycan xalqı qarşısındakı 
xilaskarlıq missiyasından, ulu öndər 
Heydər Əliyevin fenomenal şəxsiyyət və 
lider kimi səciyyəvi xüsusiyyətlərindən, 
idarəçilik keyfiyyətlərindən, ümumilikdə 
dövlətçilik fəaliyyətindən danışıb. Müasir 
müstəqil Azərbaycan dövlətinin qurulma-
sında və dünyaya tanıdılmasında ulu öndər 

Heydər Əliyevin müstəsna rolunu vurğu-
layan xidmət rəisi qeyd edib ki, o, sovet 
rejiminin sərt təzyiqlərinə baxmayaraq 
bu günümüz üçün ən qlobal problemləri 
məharətlə həll edib, Azərbaycanın strateji 
maraqları naminə ciddi addımlar atmaqla 
dövlət müstəqilliyimizin möhkəm təməlini 
qoyub.  

Ümummilli liderin siyasətinin 
əhəmiyyətindən bəhs edən F.Nəbiyev 
diqqətə çatdırıb ki, ötən əsrin 90-cı 
illərinin birinci yarısında qeyri-sabit re-
gionda Azərbaycanla “Əsrin müqaviləsi” 
kimi tarixi sazişin imzalanmasının yalnız 
və yalnız Heydər Əliyev amilinə görə 

mümkün olduğu bir həqiqətdir. Dahi 
rəhbərin ideyalarının Prezident İlham 
Əliyev tərəfindən uğurla həyata keçiril-
diyini, dövlətimizin başçısının apardığı 
məqsədyönlü siyasət nəticəsində bu gün 
Azərbaycanın dünya ölkələri arasın-
da özünə layiqli yer tutduğunu xüsusi 
vurğulayan Xidmət rəisi bildirib ki, 
Azərbaycan xalqı xoşbəxtdir ki, onun 
müdrik şəxsiyyət Heydər Əliyev kimi 
ümummilli lideri var. 

Sonra tədbir DMX aparatının akt 
zalında davam etdirilib. Mərasimdə “Ulu 
öndər Heydər Əliyevin alternativsiz siya-
si kursu Azərbaycanın  parlaq gələcəyinin 
təminatıdır” mövzusunda məruzə təqdim 
olunub. Vətənə, xalqa həsr edilən 
ömürün anları vərəqlənib. Qeyd edilib 
ki, Azərbaycanda sabitliyin, vətəndaş 
həmrəyliyinin bərqərar olunması, doğma 
Azərbaycanın müstəqilliyinin qorunma-
sı, dövlətçiliyinin möhkəmləndirilməsi, 
inkişafı yalnız və yalnız ulu öndərin adı 
və fəaliyyəti ilə bağlıdır. İftixarla bildi-
rilib ki, Azərbaycanın bütün sahələrində 
Heydər Əliyevin gördüyü işlərdən danış-
maq olar. Belə ki, ulu öndərin bilavasitə 
şəxsi təşəbbüsü ilə müasir Azərbaycan 
memarlığının şah əsərləri sayılan və res-
publikamızın siyasi və mədəni həyatında 
böyük əhəmiyyəti olan saraylar, neçə-
neçə möhtəşəm binalar, xalqımızın 
tarixində mühüm rol oynamış şəxslərə, 
ədəbiyyat və incəsənət xadimlərinə 
əzəmətli abidələr ucaldılıb. 

Məruzədə ulu öndər Heydər Əliyevin 
Azərbaycan gəncliyinin hamisi olduğu 
fikrinə diqqət çəkilib, dilimizin, milli-
mənəvi dəyərlərimizin qorunmasına 
və inkişafına verdiyi töhfələrin xüsusi 
əhəmiyyətinə toxunulub.

Sonda mərasim iştirakçıları “Vətənə, 
xalqa həsr edilən ömür” filminə baxıblar.

“Xalq qəzeti”

“Heydər Əliyev və iqtisadi 
islahatlar” mövzusunda yaradıcılıq 

müsabiqəsinə yekun vurulub

 � Ulu öndər Heydər Əliyevin anadan olmasının 
94-cü ildönümü ilə əlaqədar İqtisadiyyat Nazirliyinin 
Azərbaycan Mətbuat Şurası ilə birlikdə KİV nümayəndələri 
arasında təşkil etdiyi “Heydər Əliyev və iqtisadi islahatlar” 
mövzusunda yaradıcılıq müsabiqəsinin nəticələri açıqlanıb. 
Bu münasibətlə keçirilən tədbirdə bildirilib ki, İqtisadiyyat 
Nazirliyi tərəfindən belə müsabiqələr ənənəvi olaraq hər il 
reallaşdırılır. Builki müsabiqəyə isə 46 KİV tərəfindən 84 
material təqdim edilib. Materiallar İqtisadiyyat Nazirliyində 
yaradılmış və Azərbaycan Mətbuat Şurasının da təmsil 
olunduğu müsabiqə komissiyası tərəfindən qiymətləndirilib və 
qaliblər müəyyənləşdirilib.   

Tədbirdə ulu öndər Heydər 
Əliyevin həyat və fəaliyyətinə 
həsr olunan film nümayiş 
etdirilib. 

İqtisadiyyat nazirinin 
müavini Niyazi Səfərov müasir 
Azərbaycanın memarı Heydər 
Əliyevin ölkəmizin inkişafı 

üçün gördüyü mühüm işlərdən 
geniş bəhs edib, bu dahi 
şəxsiyyətin dövlətçiliyimizin 
möhkəmləndirilməsində və 
iqtisadiyyatımızın inkişafın-
da əvəzsiz xidmətlərindən 
danışıb. Vurğulayıb ki, Heydər 
Əliyevin siyasi kursu möhtərəm 
Prezidentimiz İlham Əliyev 
tərəfindən qətiyyətlə və uğurla 
davam etdirilir, dünyada layiqli 
yerini tutan və regionun siyasi, 
iqtisadi və mədəni mərkəzinə 
çevrilən Azərbaycan bu gün 
inkişaf edir, siyasi sabitliyi, to-
lerantlığı, özünəməxsus iqtisadi 
inkişafı ilə seçilir.

Azərbaycan Mətbuat Şura-
sının sədri Əflatun Amaşov çı-
xışında ümummilli lider Heydər 
Əliyevin bütün sahələrdə 
olduğu kimi, mətbuatın inkişa-
fına da böyük diqqət və qayğı 
göstərdiyini diqqətə çatdırıb.

Tədbirdə qaliblər elan 
olunaraq, onlara diplomlar və 
mükafatlar təqdim edilib. 

Sonda ümummilli lideri-
mizin yaradıcısı olduğu YAP 
sıralarına yeni qəbul edilən 
İqtisadiyyat Nazirliyinin 
əməkdaşlarına bu partiyanın   
vəsiqələri təqdim olunub. 

 “Xalq qəzeti”

Ümummilli liderin anadan olmasının 94 illiyi Birləşmiş Ərəb Əmirliklərində qeyd edilib
 � Azərbaycanın Birləşmiş Ərəb Əmirliklərindəki (BƏƏ) 

səfirliyinin və baş konsulluğunun birgə təşkilatçılığı ilə xalqımızın 
ümummilli lideri Heydər Əliyevin anadan olmasının 94 illiyi 
münasibətilə tədbir keçirilib.

Türkiyə, Ukrayna, Rusiya, 
Qazaxıstan və Özbəkistanın BƏƏ-
dəki diplomatlarının da qatıldığı 
tədbirdə çıxış edən səfir Daşqın Şi-
karov Heydər Əliyev şəxsiyyətinin 
müstəsna xidmətlərindən bəhs edib, 
Ulu Öndərin SSRİ və postsovet 
dönəmlərində Azərbaycan üçün gör-
düyü mühüm işlərdən danışıb. Vur-
ğulayıb ki, məhz dahi şəxsiyyətin 
ardıcıl müdrik siyasəti hesabına 

respublikamız istər Sovet İttifaqı 
dövründə, istərsə də müstəqillik 
illərində dinamik inkişafa imza atıb, 
iqtisadi və sosial intibah dövrünə 
qədəm qoyub.

Səfir ümummilli liderin fitri 
və zehni istedadı, eləcə də təhsildə 
mükəmməl nəticələri sayəsində 
Azərbaycan SSR-yə rəhbərlik 
etdiyini, habelə SSRİ Dövlət 
Təhlükəsizlik Komitəsində və SSRİ 

Nazirlər Sovetində yüksək postlar 
tutduğunu tədbir iştirakçılarının 
diqqətinə çatdırıb, məhz ulu öndərin 
qətiyyəti nəticəsində ermənilərin 
Dağlıq Qarabağın ilhaq edilməsi 
ilə bağlı planlarının puç olduğunu 
vurğulayıb.

Azərbaycanın müstəqilliyinin 
bərpasının ilk illərinə nəzər salan 
səfir D.Şikarov 1992-ci ildə 
hakimiyyətə gələn qüvvələrin 
səriştəsizliyi nəticəsində ölkədə 
hökm sürən acınacaqlı ictimai-
siyasi, iqtisadi və hərbi vəziyyət 
haqqında qonaqları ətraflı 
məlumatlandırıb. Qeyd edib ki, 

dahi şəxsiyyətin məhz xalqımızın 
təkidi ilə 1993-cü il iyunun 15-də 
hakimiyyətə qayıdışı ölkəni fiziki 
məhvdən qurtarıb, demokratik 
dəyərlərin bərqərar olmasına səbəb 
olub və bəhrələrini bu gün də gör-
düyümüz hərtərəfli inkişaf yolu-
nun, enerji strategiyasının təməlini 
qoyub.

Ulu öndərin pərakəndə olan 
milli ordunu vahid mərkəzdə 
cəmləşdirdiyini deyən Diplomat bil-
dirib ki, Heydər Əliyev ölkəmizin 
Avroatlantik məkana inteqrasiya 
kursunun, o cümlədən Qərblə 
əlaqələrinin, İslam və ərəb dünya-

sı ilə isə tarixi münasibətlərinin 
milli maraqlarımız prizmasından 
yenidən təşkilinin memarıdır.  

Səfir Heydər Əliyev 
şəxsiyyətinin həm ölkə daxilində, 
həm də dünya miqyasında daha da 
geniş tanıdılması işində Heydər 
Əliyev Fondunun uğurlu fəaliyyəti 
haqqında məlumat verib.

Baş konsul Pərviz İsmayılzadə 
ulu öndər Heydər Əliyevin keçdiyi 
ömür yolundan geniş danışıb. 
Dahi liderin əsasını qoyduğu 
siyasi və iqtisadi strategiyadan 
söhbət açan baş konsul bildirib ki, 
Heydər Əliyev ölkəmizin uğurlu 

beynəlxalq və regional siyasətinin 
müəllifidir. Bu siyasət ölkəmizin 
qlobal səviyyədə həm siyasi, həm 
də iqtisadi önəmini artırıb.

Çıxışlardan sonra ulu öndər 
Heydər Əliyev haqqında sənədli 
film və IV İslam Həmrəyliyi Oyun-
ları barədə videoçarx nümayiş et-
dirilib, tədbir iştirakçıları Oyunlara 
həsr edilən fotostendlə tanış olublar. 

Asya HACIZADƏ 
AZƏRTAC-ın xüsusi müxbiri

Dubay

